
						వికీసోర్స్ నుండి

					

					


					
					
					ఈ పుట అచ్చుదిద్దబడ్డది

నీపాపకర్ముని నే ముట్టుటకును - నోప; వైదికవిధి కుచితుండు గాఁడు;"

అనుటయు నమ్మాట లంతరంగమునఁ - జొనిపి విభీషణుఁ జూచి రాఘవుఁడు

“అనఘ! నీచెప్పిన యంతకుఁ గలఁడు - దనుజాధిపతి నింకఁ దగదు దూషింపఁ;

గడఁకతో సమరగంగాప్రవాహమునఁ - గడిగికొన్నాఁ డొగిఁ గలకల్మషములు

అచ్చుగా నాపను లన్నియు నయ్యెఁ - జచ్చినపిమ్మటఁ జనదు వైరంబు;

పరువడి నితనికిఁ బరలోకవిధులు - కరమర్థిఁ జేయుము కడఁకతో నీవు;"

అనవుడు నౌఁగాక యని విభీషణుఁడు - తనబుద్ధి వైదికధర్మంబుఁ బూని

యచటికి నగ్నిత్రయంబుఁ దెప్పించి - యచలమానసుఁ డప్పు డగ్రజన్మునకుఁ

గరమొప్ప నగ్నిసంస్కారాదు లైన - పరలోకవిధు లెల్ల భక్తితోఁ జేసి7920

చనుదెంచి యారామచంద్రునంఘ్రు లకు- వినతుఁడై యున్న యవ్విమలాత్ముఁ జూచి

ప్రియభాషణంబులఁ బెద్ద మన్నించి - దయపెంపు మిగుల నాతని నూఱడించి

ధరణీశుఁ డప్పుడు తమ్మునిఁ జూచి - నిరుపమకారుణ్యనియతుఁడై పలికె.




విభీషణుని లంకాపట్టాభిషేకము


"నీ వింక లంకలోనికిఁ బోయి పుణ్య - భావు విభీషణుఁ బట్టంబుఁ గట్టి

రమ్ము పొ" మ్మనవుడు రాఘవానుజుఁడు - నెమ్మితో లంకలోనికిఁ బోయి యపుడు

తడయక తరుచరోత్తములను బనిచి - కడఁక సముద్రోదకములఁ దెప్పించి

వారిపురోహితవరుల రప్పించి - వారిసజ్జనమంత్రివరుల రప్పించి

భూరిమంగళతూర్యములు మ్రోయ నతని - నారూఢనియతితో నభిషిక్తుఁ జేసి

సంచితమంగళాచారము ల్మెఱయ - నంచితసింహాసనాసీనుఁ జేసి

కరమొప్ప నతని లంకారాజ్యమునకుఁ - బరమసమ్మదమునఁ బట్టంబుఁ గట్టి
7930

“యెందాఁక రవిచంద్రు లెందాఁక ధరణి - యెందాఁక కులగిరు లెందాఁక నభము

నెందాఁక జలనిధు లెందాఁక దిశలు - నెందాఁక రాఘవాధీశుకీర్తనము

లారూఢముగఁ జెల్లు నందాఁక నేలు - మీరాజ్య" మని యప్పు డెలమి దీవించి,

“పరఁగ రక్షారాజ్యభరణ మెవ్వరికిఁ - బరికించి నడపుట పరమదుర్లభము.

దీని నేమఱక వర్తింపుము నిత్య - మైనధర్మము సేయు" మని యొప్పఁ బలికె.

నంత విభీషణుం డక్షీణరాజ్య - సంతోషమును బొంది చతురమానసుఁడు

తడయక మంగళద్రవ్యము ల్మంచి - తొడవు లంబరములు దూర్వాక్షతములు

గొని లక్ష్మణునిఁ గొల్చి కొమరొప్ప వచ్చి - జననాథునకు నిచ్చి సద్భక్తి మ్రొక్కె

నలవుమై రఘురాముఁ డవియెల్లఁ బుచ్చి - యెలమితో మాతలి కిచ్చి వీడ్కొలిపి

మాతలి రథ మెక్కి మహనీయమహిమ - నాతతరథవేగుఁడై పోయె దివికిఁ,
7940

దదనంతరంబ యద్ధరణివల్లభుఁడు - మదిలో విచారించి మారుతిఁ జూచి

“జనకిపుత్రికి మనజయము సేమంబు - వినుపింపు లంకకు వేగ పొ"మ్మనుడు

"https://te.wikisource.org/w/index.php?title=పుట:Ranganatha_Ramayanamu.pdf/536&oldid=433052" నుండి వెలికితీశారు


					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 6 మార్చి 2024న 21:15కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.



		గోప్యతా విధానం
	వికీసోర్స్ గురించి
	అస్వీకారములు
	Code of Conduct
	వృద్ధికారులు
	గణాంకాలు
	కుకీ ప్రకటన
	మొబైల్ వీక్షణ



		[image: Wikimedia Foundation]
	[image: Powered by MediaWiki]





		

	
 

 

		
		

Toggle limited content width







